
скаго. И святый епископ святи церковь, и торжествована светло, и отк-
доша во свой град. 

Потом же князь Феодор Юрьевич Резанский сочтася браку, поят 
княгиню от царска роду именем Еупраксею. И не по мнозех летех роди 
сына именем Иванна Постника. Сотвори бог по проречэнию святаго 
Николы. Евстафию же, служителю святаго Николы, вдаст дары велики, 
и села, и имение много в род и род, и служаху святому Николе род 
его, даже и до ныне суть. Ныне же то место, иде же храм святаго 
Николы и образ его чюдотворный Курсунский, нарицают святый Нико
лае Зараской вины ради сицевы. 

В лето 6745 божиим попущением, грех ради наших, прииде со встока 
с бесчисленьш воиньством безбожный царь Батый на Рускую землю 
пленити. И первие всех убиен бысть сей благоверный князь Феодор 
Юрьевич Резанский на реки на Вороняжи. И княгиню хоте к себе взяти 
на осквернение. И услыша велеумная жена великая княгини Еупраксия, 
яко убиен бысть господин муж ея князь Феодор Юрьевич Резанский, 
и, абие вержеся ис превысокаго храма своего с сыном своим со князем 
Иваном Феодоровичем Постником. И заразися до смерти и принесоша 
тело блаженнаго князя Феодора Юрьевича Резанского к великому 
чюдотворцу Николы Корсунскому. И положиша его и благоверную 
церевну княгиню Еупраксию и сына их князя Иванна Феодоровича Пос-
ника во едином месте. И поставиша над ними кресты каменные. И от сия 
вины зоветца и до ныне великий чюдотворец Николае Зараский: яко 
благоверная княгиня Еупраксия сама себе заразила. Яко же речеся 
в человецех: лутче есть странна живота смерть. Тако же сотворися 
в тоже время в Володимери граде от того жь Батыя. Великаго князя 
Юрья Всеволодича княжна3 в церкви соборной пречистей бого-
родици вержеся долу с полатей церковных и заразися до смерти, не хотя 
осквернити девства своего с погаными, и тако венцем увязошася стра
дания ради, от вседержителя бога. 

О п л е н е н и и з е м л и Р е з а н с к и я от б е з б о ж н а г о ц а р я 
Б а т ы я 

В лето 6745. Во второе на десят лето принесении ис Корсуня града 
чюдотворнаго образа святаго Николы, прииде безбожный царь Батый 
на Рускую землю со множеством вой татарских, грех ради наших, богу 
попустившу их. И ста на реце на Вороняжи, и посла на Резань к вели
кому князю Юрью Ингоревичю Резанскому послы своя, прося десятины 
в князех, и в людех, и в скотех, и во всем имении. Слышав же князь 
великий Юрьи Ингоревич приход безбожнаго царя Батыя и вскоре посла 
по братию свою, по князя Якова Краснаго и по князя Давида Муром
ского и по князя Глеба Коломенского и по князя Всеволода Пронскаго, 

Оставлено свободное место для одного слова. 
Сверху написано: Олга. 


